
Annotatsiya. Maqolada sanoat klasterlarining iqtisodiy samaradorligini baholashning uslubiy jihatlari o‘rganilgan. 
Tadqiqotda klaster ishtirokchilari faoliyati, qiymat ko‘rsatkichlari va sinergetik samarani miqdoriy baholash usullari tahlil 
qilingan. Shuningdek, innovatsiyalar tarqalishi, kompaniyalar o‘rtasidagi hamkorlik va raqobatning samaradorlikka ta’siri 
ko‘rsatib berilgan. Maqola ilmiy va amaliy tahlil uchun asosiy yo‘nalishlarni belgilaydi hamda klasterlarni rivojlantirish 
strategiyalarini ishlab chiqishga xizmat qiladi.

Kalit so‘zlar: sanoat klasterlari, iqtisodiy samaradorlik, sinergetik samara, qiymat ko‘rsatkichlari, innovatsiyalar, hamkorlik, 
raqobat.

Abstract. The article examines the methodological aspects of assessing the economic efficiency of industrial clusters. The 
study analyzes methods for the quantitative evaluation of cluster participants’ activities, value indicators, and synergistic 
effects. It also highlights the impact of innovation diffusion, inter-firm cooperation, and competition on efficiency. The paper 
identifies key directions for scientific and practical analysis and contributes to the development of cluster development 
strategies.

Keywords: industrial clusters, economic efficiency, synergistic effect, value indicators, innovation, cooperation, 
competition.

Аннотация. В статье исследуются методические аспекты оценки экономической эффективности промышленных 
кластеров. Проанализированы методы количественной оценки деятельности участников кластера, стоимостных 
показателей и синергетического эффекта. Также показано влияние распространения инноваций, взаимодействия 
компаний и конкуренции на эффективность. Статья определяет ключевые направления для научного и 
практического анализа и способствует разработке стратегий развития кластеров.

Ключевые слова: промышленные кластеры, экономическая эффективность, синергетический эффект, 
стоимостные показатели, инновации, сотрудничество, конкуренция.

K I R I S H
Sanoat klasterlari zamonaviy iqtisodiyotda raqobatbardoshlikni oshirish, innovatsion rivojlanishni 

ta’minlash va hududiy iqtisodiy o‘sishni rag‘batlantirishning muhim vositasi sifatida qaralmoqda. Globallashuv 
sharoitida ishlab chiqarish jarayonlarining murakkablashuvi, resurslardan samarali foydalanish zarurati hamda 
bozorlardagi kuchli raqobat sanoat korxonalarini o‘zaro hamkorlikka asoslangan yangi tashkiliy shakllarni 
izlashga undamoqda. Shu nuqtai nazardan, sanoat klasterlari iqtisodiyot tarmoqlari o‘rtasida integratsiyani 
chuqurlashtirish, innovatsiyalar almashinuvini tezlashtirish va ishlab chiqarish samaradorligini oshirishga 
xizmat qiladi.

Biroq klasterlarning amaldagi samaradorligini to‘g‘ri baholash masalasi dolzarbligicha qolmoqda. Chunki 
klaster faoliyati natijalarini baholash nafaqat iqtisodiy ko‘rsatkichlar, balki ijtimoiy, innovatsion va institutsional 
omillarni ham hisobga olishni talab etadi. Shu bois sanoat klasterlarining iqtisodiy samaradorligini baholashning 
ilmiy asoslangan uslubiy yondashuvlarini ishlab chiqish muhim ahamiyat kasb etadi.

Mazkur maqolada sanoat klasterlarining iqtisodiy samaradorligini baholashning nazariy va uslubiy jihatlari 
tahlil qilinadi, baholash tamoyillari, usullari hamda ko‘rsatkichlar tizimi o‘rganiladi. Shuningdek, klasterlar 
faoliyati samaradorligini aniqlashda kompleks va tizimli yondashuvning ahamiyati asoslab beriladi.

M A V Z U G A  O I D  A D A B I Y O T L A R  S H A R H I 
Ishlab chiqarishni klaster usulida tashkil etish masalalari bo‘yicha quyidagi olimlar tadqiqotlar olib 

borgan. Jumladan, xorijlik olimlar — M. Porter, P. Maskell, J. Stiglitz, S. Shvaagserger, J. Sorvik, E. Xansson,  
R. Metyus, J. Sallet, E. Paisley, O. Solvell, G. Lindkvist, Ch. Ketels, G. Bekes [1], D. Doxse, T. Stexler,  
D. Forey, J. Goddard, X. Beldarrin, M. Lendabasso, P. Makkeyn, K. Morgan, S. Nauvelers, P. Martin, T. Mayer, 
F. Mayners [2], L. Myuller, L. Nesta, P. Patel, A. Arundel, K. Makkonnell, M. Meskon, M. Albert, F. Xedouri,  
S. Bryular o‘z ishlarida ishlab chiqarishni klaster usulida tashkil etish va boshqarish masalalari bo‘yicha 
tadqiqotlar olib borganlar.

MDH davlatlarida ishlab chiqarishni klaster usulida tashkil etish masalalari bo‘yicha S. Dreving [3],  
Ye. Ageyeva, N. Andronnikova, S. Barngols, A. Vasilyev, N. Volkova [4], Ya. Dranev, V. Yemelyanov, Ye. Yeroxina, 
G. Kuns, Yu. Lavrikova [5], S. Pyatinkin [6], T. Bykova, V. Tretyak, R. Fatxutdinov, I. Ferova, Yu. Gadjiev,  
Yu. Yusupov, I. Pugach, D. Yalov [7], I. Denisova, N. Jarkova, Ye. Lenchuk, G. Vlaskin, A. Rasulevlarning ilmiy 
ishlarida kuzatish mumkin.

Mamlakatimiz olimlari A. Bekmuradov [8], N. Yo‘ldoshev, Sh. Madjidov, Z. Gafurov, Z. Xakimov,  
D. Mirzaxalilovalarning [9] ilmiy ishlarida ishlab chiqarishni klaster usulida tashkil etishning ayrim jihatlari 
tadqiq qilingan. Zamonaviy iqtisodiyotda klasterlar ishlab chiqarish, moliyaviy va intellektual kapitalni 
integratsiyalashning, hududlar raqobat ustunliklarining shakllanishi va rivojlanishini ta’minlovchi eng samarali 
shakllardan biriga aylanmoqda.

Shu munosabat bilan klaster yondashuvi ko‘pincha sanoat, fan-texnika siyosati hamda kichik tadbirkorlikni 
qo‘llab-quvvatlash siyosatini birlashtirish imkonini beruvchi innovatsion siyosat va hududni rivojlantirish 
siyosatining metodologik asosi sifatida tanlanadi.

T A D Q I Q O T  M E T O D O L O G I YA S I 
Mazkur tadqiqotda sanoat klasterining iqtisodiy samaradorligini baholashning uslubiy jihatlari tizimli 

yondashuv asosida o‘rganildi. Tadqiqot jarayonida tahlil va sintez, qiyosiy tahlil, statistik ma’lumotlarni qayta 
ishlash hamda ekspert baholash usullaridan foydalanildi.

T A H L I L  V A  N A T I J A L A R
Ilmiy adabiyotlarda klasterlardan innovatsion rivojlantirish vositasi sifatida foydalanish samaradorligini 

baholashga nisbatan bir qator yondashuvlar mavjud.
Bunda har bir yondashuv klaster ta’sirining alohida tarkibiy qismlarini baholash imkonini beradi. Biroq 

klaster faoliyatining dinamikaga va iqtisodiy rivojlanish yo‘nalishiga ta’sirini har tomonlama tahlil qilish uchun 
barcha ta’sirlar doirasini hisobga olish lozim.

Klaster ta’sirlari — bu firmalarning klasterda ishtirok etishi natijasida yuzaga keladigan ijobiy o‘zgarishlardir. 
Ular asosan uch turga bo‘linadi. Birinchisi, aglomeratsiya ta’siri bo‘lib, bir hududda joylashgan korxonalar 
transport va logistika xarajatlarini kamaytiradi, resurslardan birgalikda samarali foydalanadi hamda ishlab 
chiqarish ko‘lamida tejamkorlikka erishadi. Ikkinchisi, o‘qish ta’siri — klaster ishtirokchilari o‘rtasidagi hamkorlik 
va axborot almashuvi natijasida bilim va tajriba oshadi, innovatsiyalar rivojlanadi. Uchinchisi, kooperativ raqobat 
ta’siri bo‘lib, korxonalar bir vaqtning o‘zida ham raqobat qiladi, ham ayrim sohalarda hamkorlikni yo‘lga qo‘yadi.

Klasterlar milliy iqtisodiyot raqobatbardoshligini oshirishga xizmat qiladi. Ularning samaradorligini 
baholashda bir nechta tamoyillar muhim: maqsadga yo‘naltirilganlik, komplekslik, ochiq tizim va sinergiya. 
Ayniqsa, maqsadga yo‘naltirilganlik tamoyili klaster faoliyatini aniq iqtisodiy va ijtimoiy maqsadlarga muvofiq 
baholashni talab qiladi.

Korxonalarning asosiy maqsadlari ikki guruhga bo‘linadi: foyda olishga qaratilgan (sotuvlar o‘sishi, 
xarajatlarni kamaytirish, bozor ulushini oshirish) va xavfsizlikni ta’minlashga qaratilgan (barqarorlik, 
bankrotlikning oldini olish). Bu maqsadlar o‘zaro ziddiyatli, chunki yuqori foyda ko‘pincha yuqori tavakkalchilik 
bilan bog‘liq bo‘ladi.

Shuning uchun klaster loyihalarini baholashda korxonaning ham foydaliligi, ham tavakkalchilik darajasini 
hisobga oluvchi kompleks yondashuvdan foydalanish zarur [11].

Kompaniyaning bozor qiymatini oshirish maqsadi bunday maqsad sifatida belgilanishi mumkin.
Mazkur yondashuv doirasida klasterlar samaradorligi klaster ishtirokchisi bo‘lgan kompaniyalar bozor 

qiymatining oshishi nuqtai nazaridan baholanadi. Klaster birlashmasida ishtirok etish samaradorligi bunda 
asosiy maqsad — kompaniya qiymatining oshishiga erishish nuqtai nazaridan aniqlanadi.

Asosiy ko‘rsatkichlarni hisoblash usullarini qo‘llashda ko‘plab holatlarda integral ko‘rsatkichlardan 
foydalanish o‘rinli. Ekspertlar tomonidan mazkur ko‘rsatkichning quyidagi turi taklif etilgan:

                                                             (5)
bu yerda:
I – integratsiyalashgan tuzilma faoliyati samaradorligining mezonlarini amalga oshirish darajasining integral 

balli bahosi; 
Ki – integratsiyalashgan tuzilma samaradorligi i mezonining vaznli koeffisiyenti; 
Bi – integratsiyalashgan tuzilma samaradorligi i mezonining ballardagi qiymati [11].
Taklif etilgan ko‘rsatkichning ustunligi klaster ichki muhiti barcha maqsadli guruhlarining ehtiyojlarini 

hisobga olish hamda klaster faoliyatining tashqi muhitga ta’sirini aniqlashdan iborat.
Eng umumiy ko‘rinishda klasterlar samaradorligini baholashning asosiy usullari 1-jadvalda keltirilgan.

1-jadval. Klaster tuzilmalari faoliyatining samaradorligini tahlil qilish usullarini umumlashtirish [11]

Usullar guruhi Mohiyati

Raqobatbardoshlikni baholash usullari Quyidagi raqobatbardoshlik omillarinitahlil qilish: firmalar strategiyasi, ularning 
tarkibi va raqiblik; talab parametrlari; turdosh va qo‘llab-quvvatlovchi tarmoqlar

Sifatusullari Samaradorlikni mahsulot sifati, assortiment, kadrlar malakasi, texnologiya, 
diversifikasiya va hokazo ko‘rsatkichlar yordamida baholash

Investisiya loyihasining samaradorligini 
baholash usullari

Samaradorlikning quyidagi turlarini baholash uchun miqdoriy va sifat 
usullaridan foydalanish:
- tijorat samaradorligi
- tarmoq samaradorligi
- budjet samaradorligi

Asosiy ko‘rsatkichlarni hisoblash 
usullari

Mazkur usullar klaster faoliyatining eng muhim ko‘rsatkichlarini hisoblashga 
asoslangan.
Aksariyat holatlarda bunday ko‘rsatkichlar jumlasiga quyidagilar kiradi: 
klasterda qo‘shilgan qiymat bo‘yicha hisoblangan mehnat unumdorligi; eksport 
darajasi va boshqalar

Bugungi kunda sinergetik samarani baholash muammosi xo‘jalik yurituvchi subyektlarni klaster tuzilmalariga 
birlashtirish shaklidagi integratsiyalashgan tuzilmalarni shakllantirish samaradorligini tahlil qilishdagi eng 
dolzarb muammolardan biri bo‘lib qolmoqda.

Hududiy alohida ajratilgan klaster tuzilmalarida sinergetik samara tabiatiga ko‘ra turli yo‘nalishga ega 
bo‘lgan, umumiy natijaning tarkibiy qismlar alohida imkoniyatlari yig‘indisidan oshishi yoki pasayishi bilan 
shartlangan sifat o‘zgarishlariga olib keluvchi mexanizmlarning vaqt va makonda muvofiqlashtirilgan harakati 
tufayli yuzaga keladi. Sinergetik samaraning pozitiv asosi quyidagilardan iborat: transaksion xarajatlarning 
kamayishi; klaster ishtirokchilarining intensiv rivojlanishini ta’minlovchi ijobiy teskari aloqalarning paydo 
bo‘lishi; alohida ajratilgan hudud kesimida resurslar, ishlab chiqarish, iste’molchilar va yetkazib beruvchilarni 
bir joyga to‘plash, umumiy personal va asbob-uskunalardan birgalikda foydalanish, logistika va marketingni 
muvofiqlashtirish hamda boshqa omillar hisobidan klaster doirasida kombinatsiyalangan ishlab chiqarish 
ixtisoslashuvi samaradorligining oshishi; klaster tarkibiga kiruvchi korxonalar bilan klaster tashqarisidagi o‘zaro 
bog‘liq tarmoqlar korxonalari o‘rtasida ehtiyojlar va texnologiyalar to‘g‘risidagi axborot hamda bilimlar bilan 
samarali almashish [11].

Sinergetik samarani baholash aniq yo‘naltirilgan jarayon davomida amalga oshiriladi. Bunda mazkur 
jarayon bosqichlarining navbatma-navbatligi va mazmuni nafaqat obyektning umumiy tavsiflariga (texnik 
parametrlari, joylashgan o‘rni, ishlab topiladigan daromad, aktivlar va majburiyatlar tarkibi va h.k.), tanlangan 
hisoblash usuliga, balki bozor omillari majmuiga (bozor kon’yunkturasi, raqobat darajasi, bozor segmenti va 
obyektning ulushi, tarmoq bo‘yicha o‘rtacha daromad darajasi, tarmoqdagi va umuman iqtisodiyotdagi hozirgi 
vaziyat) ham bog‘liq.

Eng oddiy holatda sinergetik samarani baholash integratsion o‘zaro hamkorlikdan olinadigan foydalar 
manbalarining doimiy monitoringi natijalariga asoslanadi. Ushbu foydalar klaster tuzilmasini tashkil etish 
bosqichida transaksion xarajatlarni, barqaror faoliyat ko‘rsatish bosqichida esa atrof-muhitning ta’siridan va 
integratsion tizimni barqaror muvozanatda saqlab turishdan ko‘rilgan zararlarni qoplashi lozim. Integratsion 
tizim zararlar sinergetik samara miqdoriga yaqinlashgan taqdirda tugatilishi kerak.

Iqtisodiy agentlar (klaster hosil qiluvchi ishlab chiqarishlar) o‘zaro hamkorligi samarasi S ularning 

(klasterdan tashqarida) mustaqil faoliyatidan erishiladigan umumiy samaradan (
∑
=

m

i
iS

1 ) yuqori bo‘lishi 
kerak:

S >
∑
=

m

1i
iS

= S1+S2+S3+…+Sm                                                                (6)
Sinergetik samara Sk quyidagilar ayirma bilan ifodalanadi:

Sk = S – 
∑
=

m

1i
iS

   (7)
Bunda uchta variant mumkin:
1.	 Sk > 0 (sinergetik samara musbat; Sk qiymati qanchalik katta bo‘lsa, klaster tizimi shunchalik samarali 

faoliyat ko‘rsatadi, ishtirokchilarning o‘zaro hamkorligi shunchalik foydali bo‘ladi). 
2.	 Sk = 0 (sinergetik samara nolga teng; o‘zaro hamkorlik ma’nosini yo‘qotadi). 
3.	 Sk < 0 (sinergetik samara manfiy; o‘zaro hamkorlikning iloji yo‘q). 
Klasterlardagi sinergetik samarani Sk orqali baholash uchun ayrim tadqiqotchilar tomonidan umumiy 

ko‘rinishdagi formulalar taklif etiladi:
Sk = Siqt. + Sijt. + Sb. – Ssalb.,
bu yerda Siqt. – iqtisodiy xususiyatlardan erishiladigan samara;
Sijt. – ijtimoiy xususiyatlardan erishiladigan samara;
Sb. – boshqa xususiyatlardan erishiladigan samara;
Ssalb. – salbiy xususiyatlardan erishiladigan samara [11].
Biroq klaster ishlashining samaradorligini baholash uchun qiymat ko‘rsatkichlaridan foydalanilgan hollarda 

shuni hisobga olish lozimki, uning o‘zgarishi klaster ishtirokchilari o‘rtasidagi integratsion munosabatlarning 
rivojlanishi bilan umuman bog‘liq bo‘lmagan omillar ta’siri ostida yuz berishi mumkin. Shuning uchun 
integratsiyaning samaradorligini baholashga nisbatan qiymatli yondashuvni birgalikdagi faoliyat ishtirokchilari 
o‘zaro hamkorligining u yoki bu darajasini tavsiflovchi miqdoriy koeffitsiyentlar tizimidan foydalanmasdan turib 
qo‘llab bo‘lmaydi.

Integratsion tuzilmalar samaradorligini baholash sinergetik samaraga asoslanadi, ya’ni turli mexanizmlar 
harakati va muvofiqlashtirilgan faoliyati natijasida yuzaga keladigan natija. Klasterda sinergetik samara 
korxonalar qiymat ko‘rsatkichlari orqali miqdoriy baholanishi mumkin. Bu foyda innovatsiyalar tarqalishi, 
kompaniyalar rivoji va raqobatni rag‘batlantirish bilan bog‘liq. Sinergiya qonuni klaster faoliyati va rivojlanishini 
baholash uchun asos hisoblanadi hamda texnologik, boshqaruv va ijtimoiy-ruhiy chora-tadbirlarni samarali 
tashkil etishga olib keladi.

X U L O S A  V A  T A K L I F L A R
Tadqiqot natijalariga ko‘ra, klaster samaradorligiga ta’sir etuvchi asosiy omillar quyidagilardan iborat: 

makroiqtisodiy muhit, ijtimoiy muhit, davlat va siyosiy qo‘llab-quvvatlash, huquqiy baza, texnologik rivojlanish, 
innovatsion va kadrlar infratuzilmasi, iqtisodiy-geografik joylashuv hamda marketing omillari. Ushbu omillar 
klasterning barqaror va samarali faoliyat yuritishini ta’minlaydi.

Klaster samaradorligini baholashda turli usullar qo‘llaniladi. Ularga iqtisodiy-matematik modellashtirish, 
integral indekslar tizimi, ishtirokchilarni motivatsiyalash, o‘zaro hamkorlik samaradorligini baholash, sinergetik 
samarani aniqlash hamda klasterning hudud yoki mamlakat iqtisodiyotiga ta’sirini baholash kiradi. Ayniqsa, 
sinergetik samara — ya’ni integratsiya natijasida qo‘shimcha samara hosil bo‘lishi — muhim ahamiyatga ega.

Shuningdek, tadqiqot klasterlar samaradorligini oshirish bo‘yicha ustuvor yo‘nalishlarni ham belgilaydi. 
Bular qatoriga innovatsion biznes uchun infratuzilma yaratish, moliyalash imkoniyatlarini kengaytirish, ta’lim va 
ishlab chiqarish o‘rtasidagi hamkorlikni kuchaytirish, ilmiy-tadqiqot va bozorga chiqish jarayonlarida hamkorlikni 
rivojlantirish kiradi. Bundan tashqari, qo‘shimcha tarmoqlarni rivojlantirish, innovatsion va logistika markazlarini 
tashkil etish hamda institutsional muhitni takomillashtirish muhim hisoblanadi.

Xulosa qilib aytganda, klasterlar samaradorligini oshirish kompleks yondashuvni talab qiladi va iqtisodiy, 
ijtimoiy hamda innovatsion omillarni uyg‘un holda rivojlantirishga bog‘liq.

